
«Урысей щIалэгъуалэ» къулыкъущIапIэм иджыблагъэ 
хэIущIыIу ищIащ щIалэгъуалэ политикэм и зыужьыкIэ 
 хъунум ехьэлIа, «ЩIыналъэр щIалэгъуалэм папщIэ» зи 
фIэщыгъэ зэхьэзэхуэм кърикIуахэр.

КЪЭБЭРДЕЙ-БАЛЪКЪЭРЫР зэпеуэм къыщыхэжаныкIа 
щIыналъипщIым язщ. КъэпщытакIуэхэм я пащхьэ ирилъ хьа 
пэхуэщIэхэм (проектхэм) ящыщу ди щIыналъэм ейр нэхъ 
купщIафIэхэм, лъэныкъуэ куэд къызэщIэзыубыдэхэм халъы-
тащ икIи балл нэхъыбэ зратахэм яхэтщ. ЩIалэгъуалэ поли-
тикэм зиужьын, а Iуэхум тещIыхьа программэм гъуэгу игъуэ-
тын папщIэ, Къэбэрдей-Балъкъэрым сом мелуани 146,6-рэ 
къыхуаутIыпщынущ.

Зэхьэзэхуэр Урысейм япэ дыдэу щекIуэкIыу аращ, «ЩIэ-
ныгъэ» лъэпкъ программэм хыхьэ «Урысейм и щIалэгъуалэ» 
пэхуэщIэм ипкъ иткIэ къызэрагъэпэщащ. Псори зэгъусэу 
 къапщтэмэ, 2023 - 2025 гъэхэм щIыналъэхэм щIалэгъуалэ по-
литикэм зыщиужьын папщIэ къэрал бюджетым къыхэкIыу 
сом мелард 15 трагъэкIуэдэнущ, илъэс къэс мелард тхурытху 
хуэзэу.

«Шэч къытесхьэркъым икIи хьэкъыу си фIэщ мэхъу утыку 
къитхьа пэхуэщIэм гъуэгу зэригъуэтынур, щIалэгъуалэм я 
Iуэхур дэзыгъэкI, я гуращэхэр гъащIэм хэзыпщэ жэрдэм ар 
зэрыхъунур. Къэрал унафэщIхэм а Iуэхугъуэм мыхьэнэшхуэ 
зэрыратым гугъэ дегъэщI къытщIэхъуэ щIэблэр IэнатIэншэу 
къызэрымынэнумкIэ», - жиIащ Къэбэрдей-Балъкъэрым и Iэ-
тащхьэ КIуэкIуэ Казбек.

Урысей зэхьэзэхуэм къыщыхэжаныкIа проектым къызэри-
гъэувымкIэ, псом япэу ди щIыналъэм щIалэгъуалэ политикэр 
япэ изыгъэщ, абы гулъытэ хэха хуозыгъэщI мардэхэр Iуэху-
щIапIэхэм къыщегъэщтэн, я IэщIагъэмрэ щIэныгъэмрэ зэ-
пымыууэ хэзыгъахъуэ щапхъэхэр къызэгъэпэщын, щIалэгъуа-
лэ политикэм и купщIэр, зыхуэгъэпсар, зыхуигъэувыж къа-
лэнхэмрэ зыщищIыж мурадхэмрэ гъэнэхуэн хуейщ.

«Урысей щIалэгъуалэ» къулыкъущIапIэм къыхилъхьа зэ-
хьэзэхуэм хыхьэну гупыж зыщI щIыналъэм Iуэхугъуэ зыбжанэ 
къилъытэн хуейт. Псом япэрауэ, утыку кърахьэ пэ хуэщIэр          
зыгъэзэщIэну IэнатIэр нахуэу, ар щIыналъэм и уна фэщIхэм я 
нэIэ тету щытыпхъэт. ЕтIуанэрауэ, пэхуэщIэм игъэ зэщIэну 
Iуэхугъуэхэр зезыгъакIуэ къулыкъущIапIэ щIыналъэм Iэма-
лыншэу къыщызэгъэпэщауэ, лэжьыгъэ пыухыкIахэр 
 иригъэкIуэкIыу щытын хуейт. Ещанэрауэ, пэхуэщIэм хиубыдэ 
языныкъуэ Iуэхугъуэхэм я мыхьэнэр къаIуатэу лэжьыгъэ 
пыухыкIахэр ирагъэкIуэкIыну я къалэнт. Абы и лъэныкъуэкIэ 
къапщтэмэ, Къэбэрдей-Балъкъэрым ЩIалэгъуалэ Iуэхухэм-
кIэ и министерствэр дызэрыт илъэсым къызэрагъэпэщащ, 
Сабийхэмрэ щIалэгъуалэмрэ я урысейпсо зэщIэхъееныгъэм 
и щIыналъэ къудамэ мыгувэу къызэрагъэпэщынущ, щIалэ-
гъуалэр жыджэру зыхэт Iуэхугъуэ зыкъом щIэх-щIэхыурэ Къэ-
бэрдей-Балъкъэрым щрагъэкIуэкI.

Къэбэрдей-Балъкъэрым урысейпсо утыкушхуэм ирихьа       
пэ хуэщIэр щIыналъэм къудамэбэу зэхэт, Iуэхугъуэ зыбжанэм 
зэуэ хуэунэтIа, унэтIыныгъэ зыкъомым пыщIа, щIалэгъуалэм 
зэпымыууэ ядэлажьэ IэнатIэ къыщызэгъэпэщыным хуэ-
гъэпсащ. Абы хеубыдэ Къэбэрдей-Балъкъэрым и къалэхэмрэ 
щIы пIэ хэмрэ щIалэгъуалэ центрхэр къыщызэIухыныр, 
ныбжьы щIэ хэм я зэфIэкIыр щагъэлъагъуэ IуэхущIапIэхэр 
ухуэныр, щIалэгъуалэ зэщIэхъееныгъэм хэгъэгум зыще-
гъэужьыныр.

«Ди щIалэгъуалэм куэдкIэ щапхъэ яхуэхъу я пашэхэм къы-
халъхьа гупсысэм, хэIущIыIу ящIа Iуэху лъагъукIэм пщIэ зэри-
гъуэтар, Урысейм и къулыкъущIапIэм абы гулъытэ къызэры-
хуищIар дэркIэ куэд и уасэщ. ДяпэкIи лэжьыгъэр зэ пыд-
гъэунукъым, щIэдгъэхуэбжьэнущ, жэрдэм нэхъыбэкIи уты-
кушхуэ дихьэнущ», - къыхигъэщащ КIуэкIуэ Казбек.

Хабзэ зэрыхъуам тету, КъБР-м и Iэтащхьэ КIуэкIуэ 
Казбек иригъэкIуэкIащ ухуэныгъэ инхэм, нэгъэсыжын 
хуейхэм я Iуэ хухэмкIэ штабым и зи чэзу тхьэмахуэ зэ-
хуаку зэIущIэр.

ИДЖЫПСТУ мы IэнатIэм нэхъ ткIийуэ щыкIэлъоплъ со-
циальнэ мыхьэнэ хэха зиIэ ухуэныгъэу 11-м лэжьыгъэхэр 
зэрыщекIуэкIым. Ахэр хьэзыр ящIын хуейщ дызэрыт 
илъэсым къриубыдэу. Абыхэм ящыщщ дэтхэнэми шко-
лакIуэ 500 щIэхуэну Нарткъалэрэ Куба къуажэмрэ да-
щIыхь школхэр, сабийуэ 785-м папщIэ Прохладнэ къалэм 
дащIыхь курыт еджапIэр. 2022 гъэм и кIэухым ирихьэлIэу 
къызэIуахын хуейщ Солдатскэ станицэм сабии 145-рэ 
зыщIэхуэну и садыр. Дыгулыбгъуей къуажэм и поликлини-
кэр къагъэщIэрэщIэж, а жылагъуэм и канализацэ коллек-
торыр яукъуэдий. Лэжьыгъэхэр тэмэму щокIуэкI Налшык 
къалэм и псэупIэ хьэблэхэм ящыщ зым и инф раструктурэ 
ухуэныгъитIым. Зеикъуэ, Ново-Хьэмидей къуа жэхэм ма-
фIэсхэм ебэнынымкIэ я депохэри мыгувэу зэ  фIыхьэнущ.

А ухуэныгъэхэр зэрекIуэкIым къыдэкIуэу, зэIущIэм щы-
хэплъащ Шэджэм, Тэрч районхэм гъуэгухэр зэрыщащIым. 
Апхуэдэу къэпсэлъахэм къаIэтащ муниципалитет зыб-
жанэм гъуэгу лэжьыгъэхэм ятеухуа контрактхэр зэра-
гъэхьэзырым. Абыхэм ящыщу къагъэлъэгъуащ Налшык 
къалэм и уэрам зыбжанэ зэIузэпэщ зыщIынухэр яубзыхун 
зэрыхуейр.

Ухуэныгъэ нэхъ инхэр, онкологие диспансерым, щIалэ-
гъуалэм я творчествэмкIэ унэм, къалэ поликлиникэм 
хуэдэхэр, ягъэува графикым тету ящI. «Капитальнэ ухуэ-
ныгъэмрэ IуэхущIапIэхэр къагъэщIэрэщIэжынымрэ зэ-
пымыууэ ди нэIэ тедгъэтщ. Япэхэми хуэдэу, министер-
ствэхэм, муниципалитетхэм я администрацэхэм я 
 къа лэнщ лэжьыгъэхэм я фIагъымрэ ахэр и зэманым 
зэрырагъэкIуэкIымрэ ткIийуэ кIэлъыплъыну», - къыхи-
гъэщхьэхукIащ республикэм и Iэтащхьэм.

Щхьэхуэу тепсэлъыхьащ унэхэр гъэплъын зэрыщIадзам 
пыщIа Iуэхухэм. ЗэкIэ абы и лъэныкъуэкIэ узытегузэвыхьын 
щыIэкъым, IуэхущIапIэхэр бжьыхьэ-щIымахуэ пIалъэм 
хуэхьэзырщ, къыкъуэкI ныкъусаныгъэ щхьэхуэхэр икIэ-
щIы пIэкIэ ягъэзэкIуэж. ЗэкIэ нэхъ ягу зыхуэныкъуэр 
Эльбрус поселкэм и унэхэр хуабэкIэ къызэгъэпэщыным 
хэлъ ныкъусаныгъэ щхьэхуэхэрщ. Штабым и зэIущIэм 
къыщаIэта Iуэхухэм япкъ иткIэ, КIуэкIуэ Казбек къалэн 
пыухыкIахэр яхуигъэуващ лэжьапIэ IэнатIэ щхьэхуэхэм я 
унафэщIхэм.

Ухуэныгъэ нэхъ ин 
дыдэхэр мы гъэм 
хьэзыр хъунущ

Къэбэрдей-Балъкъэр Республикэм 
и Парламентым ЕгъэджэныгъэмкIэ, 
щIэныгъэмрэ щIалэгъуалэм я Iуэ ху-
хэмкIэ и комитетым и чэзу зэIущIэр 
Налшык къалэ дэт «Антарес» егъэ-
джэныгъэ центрым иджыблагъэ 
щригъэкIуэкIащ. «Гъуазджэм, спор-
тым, егъэджэныгъэм, щIэныгъэм 
къы щыхэжаныкI сабий зэчиифIэхэр 
къыхэзыгъэщ икIи абыхэм щIэгъэ-
къуэн яхуэхъу «Антарес» щIыналъэ 
центрымрэ Къэбэрдей-Балъкъэрым 
и егъэджэныгъэ IэнатIэмрэ» - арат 
зэIущIэр зытеухуар.

ЗЭХУЭСЫМ и лэжьыгъэм хэтащ 
 КъБР-м и Парламентым егъэджэны-
гъэмрэ щIэныгъэмрэ епха Iуэхугъуэ-
хэм елэжь депутатхэр, КъБР-м Егъэ-
джэныгъэмрэ щIэныгъэмкIэ и минис-
терствэм и лэжьакIуэхэр, Урысейм 
ЩIэ ныгъэхэмкIэ и академием Къэ-
бэрдей-Балъкъэрым щиIэ щIэныгъэ 
центрым и щIэныгъэрылажьэхэр, «Ан-
тарес» егъэджэныгъэ центрым и 
унафэщIхэр, егъэджакIуэхэр, гъэса-
кIуэхэр, курыт щIэныгъэ щрагъэгъуэт 
IуэхущIапIэхэм я унафэщIхэмрэ лIы-
кIуэхэмрэ.

«Нобэ дызытепсэлъыхьыну Iуэху-
гъуэхэм мыхьэнэшхуэ яIэщ. «Антарес» 
егъэджэныгъэ центрым ди щIына-
лъэм и цIэр фIы и лъэныкъуэкIэ 
 къиIэтыну дызыщыгугъ IуэхущIапIэ 
 къудейкъым, ар Къэбэрдей-Балъкъэ-
рым и щIалэгъуалэ зэчиифIэхэр къэ-
зыгъуэтыну, зы еджапIэм щызэхуишэ-
су къыщыхэжаныкIа IэнатIэм теухуауэ 
нэхъри зригъэужьыну дызыпэплъэ 
еджа пIэщ. Центрым сабийхэр къы-
зэрыхих Iэмалхэр куэд щIауэ иIэщ, 
ахэр зэрыригъаджэ программэхэр 
 иубзыхуащ, лэжьыгъэшхуэ ирегъэ-
кIуэкI. Ди щIыналъэрами, урысейпсо 
утыкурами, хъарзынэу зыкъыщи-
гъэлъэгъуащ. Апхуэдэу щыт пэтми, зэ-
IущIэм дыщытепсэлъыхьыну сыхуейт 
«Антарес» егъэджэныгъэ центрым и 
ехъулIэныгъэхэм нэхъ шэщIауэ, зыIууэ 
лъэпощхьэпохэр зыхуэдэм, къемы-
хъулIэхэмрэ и лэжьыгъэм щыщIэныгъэу 
хэлъхэмрэ. «Сыт щыгъуи дофIа кIуэ» 
жытIэкIэ, ди Iуэхур зэфIэкIынукъым. 
УефIэкIуэн щхьэкIэ, лъэпощ хьэпо гуэр-
хэм уаIумыщIэнкIэ Iэмал иIэ  къыми, мис 
ахэр щыIэмэ, къэхутэныр, гъэмэщIэныр, 
уеблэмэ къэ мыгъэхъуныр ди пщэрылъу 
дыкъызэхуэсауэ аращ», - жиIащ КъБР-м 
и Парламентым и УнафэщI Егоровэ 
 Татьянэ.

КъулыкъущIэм и псалъэм къызэры-
хэ щамкIэ, «Сабийм и ехъулIэныгъэ» 
зы фIаща къэралпсо мыхьэнэ зиIэ 
пэхуэщIэ (проект) Урысейм къыщыха-
лъхьащ. «Абы зыхуигъэувыж къалэн-
хэр зыхуэгъэзэщIэнур «Антаресым» 
хуэдэ егъэджэныгъэ центрхэращи, 
къэ ралым и щIыналъэ 44-ращ ап-
хуэдэ егъэджапIэ-IуэхущIапIэхэр 
зиIэр. Абы  и лъэныкъуэкIэ уеплъмэ, 
Къэ бэрдей-Балъкъэрым илъэс зыб-
жанэ  хъуауэ щылажьэ «Антарес» цен-
трым уригушхуэ хъунущ. ИтIани, пэ-
жыр жыпIэмэ, гуныкъуэгъуэ зыхудиIэ 
Iуэхугъуэхэр мащIэкъым. Псалъэм 
папщIэ, центрым техникэ и лъэны-
къуэкIэ иIэ  Iэмалхэм фIыуэ хэгъэхъуэ-
ни зегъэу жьыни хуейуэ къыпэщылъщ, 
щIэныгъэфI зыбгъэдэлъ IэщIагъэлI-
хэр егъэ джэныгъэ лэжьыгъэм нэ-
хъыбэу къри шэлIэну къыпэщылъщ, 
центрым екIуалIэ гъуэгур зэIузэпэщ 
хъуа щхьэкIэ, сабийхэр абы зэрыкIуэ-
ну транспортыр зы хуэдэнум унафэ те-
щIыхьыпхъэщ. ЗэIущIэм кърихьэлIа-
хэм псоми еплъыкIэрэ бгъэ ды хьэ-
кIэрэ яIэщ, къыхалъхьэну чэнджэщ-
хэм дедэIуэнущ, центрым и 
лэ    жьыгъэр зэтес зыщI  уна фэхэр          
къащта зэрыхъунум дрип сэлъэнущ», - 
къыхигъэщащ Егоровэ Татьянэ.

Зэхуэсым щIидзэн ипэ къихуэу 

«Антарес»-м и зэфIэкIыр

хьэщIэхэм центрым зыщрагъэп лъы-
хьащ, щылажьэ пэшхэр ирагъэлъэ-
гъуащ, еджакIуэхэм я IэдакъэщIэкIхэм 
щагъэгъуэзащ. «Антарес» центрым и 
лэжьыгъэр къызэрызэрагъэпэщ щIы-
кIэм и гугъу ищIащ абы и унафэщI 
Джаппуевэ Тамарэ. УнафэщIым къу-
лыкъущIэхэм яригъэлъэгъуащ цент-
рым хэт лъэщапIэхэмрэ лаборато-
рэхэмрэ Iуэхугъуэ зэмылIэужьыгъуэхэр 
зэрыщрагъэкIуэкIыр, яжриIащ абыхэм 
щагъасэ ныбжьыщIэхэр урысейпсо,  
дунейпсо утыкухэм зэрынэсыр. Ап-
хуэдэу Джаппуевэм и гугъу ищIащ ро-
бототехникэм, абы дихьэх сабийхэм я 
IэдакъэщIэкIхэм щIэупщIэ зэраIэр 
къыхигъэщащ - ар зезыгъакIуэ зы-
дэмыс транспортым щхьэкIэ свето-
фор, кIапсэ зимыIэ макъгъэIу, нэ-
гъуэщIхэри еплъахэм щIэщыгъуэ къа-
щыхъуащ.

Абы къищынэмыщIауэ, депутатхэм 
химие, биологие, медицинэ, аэрокос-
мос къэхутэныгъэхэр щрагъэкIуэкI ла-
бораторэхэр, пхъэкIэн джэгупIэхэр, 
сурэтыщI пэшхэр, нэгъуэщI куэди ира-
гъэлъэгъуащ.

КъБР-м и Парламентым Егъэджэ-
ныгъэмкIэ, щIэныгъэмрэ щIалэгъуа-
лэм я IуэхухэмкIэ и комитетым и уна-
фэщI Емуз Нинэ зэрыжиIамкIэ, цен-
трым иригъэкIуэкI лэжьыгъэм пыщIа 
щыщIэныгъэхэм щыгъуазэщ, ахэр 
гъэзэкIуэжа хъун папщIэ еджапIэм и 
унафэщIхэми лъэкI къызэрамыгъанэр 
ещIэ. Апхуэдэу щыт пэтми, егъэджэ-
ныгъэр убзыхуа хъун папщIэ, пэры-
уэгъу хъу щхьэусыгъуэхэр нахуэ къэ-
щIын хуейщ. Къэбэрдей-Балъкъэрым 
егъэ джэныгъэр зыхуей-зыхуэфIкIэ 
къы  зэгъэпэщыным теухуауэ лэжьы-
гъэш хуэ зэрыщекIуэкIыр узэрыгуш-
хуэнщ, ауэ дыкъэзыгъэувыIэхэр дымы-
щIэ  мэ, нэгъуэщI щIыпIэкIэ задзыну 
шы нагъуэ щыIэщи, ар къэлъытап-
хъэщ», - жиIащ Емуз Нинэ.

«Антарес» егъэджэныгъэ центрыр 
къэралым щыIэ апхуэдэ IуэхущIапIэ-
хэм нэхърэ фIыуэ нэхъ пасэу къы зэ-
рызэ рагъэпэщар къулыкъущIэхэм къы-
хагъэщащ. Апхуэдэу щытми, гъунэгъу 
щIыналъэхэм щыIэ егъэджэныгъэ 
центр хэм, спорт зэгухьэныгъэхэм, щIа-
лэгъуалэ зэщIэхъееныгъэхэм центрыр 
япыщIауэ, зэгъусэу лэжьыгъэхэр ядри-
гъэкIуэкIыу, и жэрдэмхэмкIэ ядэ гуа-
шэу жыпIэфынукъым. Ари щы щIэ-
ныгъэ хэм ящыщу, фIэкIыпIэ имыIэу 
гъэзэкIуэжын хуейуэ къыхагъэщащ.

КъБР-м егъэджэныгъэмрэ щIэны-
гъэмкIэ и министр Езауэ Анзор хьэ-
щIэхэм фIыщIэ яхуищIащ, я зэIущIэр 
центрым зэрыщрагъэкIуэкIам мыхьэ-
нэ зэриIэри къыхигъэщащ. Езауэ Ан-
зор зэрыжиIамкIэ, 2020 гъэм лэжьэн 

щIэзыдза «Антарес» центрыр КъБР-м 
егъэджэныгъэ IэнатIэм щиIэ IуэхущIа-
пIэ ехьэжьахэм яз хъуащ. Мыбдеж са-
бийхэми егъэджакIуэхэми Iэмал щаIэщ 
я щIэныгъэм щыхагъэхъуэну, зыща-
узэщIыну. «Нобэ центрым технологие 
лъагэкIэ къызэгъэпэщауэ лабораторэу 
бгъу, зы библиотекэ, джэгупIэ зэмы-
лIэужьыгъуэхэр иIэщ. Илъэсым и 
кIуэцIкIэ центрым хуаутIыпщ мылъкур 
сом мелуан 16-м нызэрохьэс, къэрал 
бюджетым щымыщу сом мин 222-рэ 
хуэдиз лэжьыгъэр зэтраублэн папщIэ 
кърахьэлIащ. Абы къищынэмыщIауэ, 
центрым егъэджакIуэ, IэщIагъэлI, щIэ-
ныгъэрылажьэ Iэзэхэр кърашалIэ», - 
къыхигъэщащ Езауэ Анзор.

Министрым зэхуэсым хэтхэм гу лъа-
ригъэтащ центрым и лэжьыгъэр зэры-
рагъаджэ программэ 49-м тещIыхьауэ 
зэрыщытыр, IэщIагъэм ехьэлIауэ зэб-
лэ  кIыгъуитIкIэ зэреджэр, илъэс къэс 
еджапIэм къыщIэтIысхьэу щеджэну 
 хуей ныбжьыщIэ мин 22-м я зэхьэзэхуэ 
зэрырагъэкIуэкIыр.

Апхуэдэу Езауэ Анзор къыхигъэщащ 
центрым иригъэкIуэкI лэжьыгъэр зэ-
рефIакIуэм егъэджакIуэхэм я фIы-
щIэшхуэ зэрыхэлъыр. «Олимпиадэхэм 
къыщыхэжаныкI сабийхэм я зэфIэкIыр 
утыкушхуэм наIуэ щыхъун папщIэ, 
егъэ джакIуэхэмрэ гъэсакIуэхэмрэ зы 
мазэкъым икIи мазитIкъым абы-        
хэм зэрелIалIэр, зэрырагъаджэр. Абы-
хэм еджакIуэхэм халъхьа къаруращ 
нобэ дыгушхуэу дэри дгъэлъагъуэр. 
«Зыгъэпсэхугъуэ инкIэ» зэджэ пэ-
хуэщIэм хэта сабийхэр къанэ щымыIэу 
«Антаресым» и дерсхэм едэIуа, абы              
и ущиехэр зыхэзылъхьа защIэщ», - 
жиIащ министрым.

Джаппуевэ Тамарэ псалъэ щратым, 
олимпиадэ зэщIэхъееныгъэм мыхьэ-
нэшхуэ зэрыритыр, абы гулъытэ нэ-
хъыбэ игъуэтын зэрыхуейр къыхигъэ-
щащ. «Ар министерствэмрэ егъэ джэ-
ныгъэм пыщIа къулыкъущIапIэ хэмрэ я 
IэнатIэщ, ауэ ар зэпыу хъу нукъым, зэ-
пымыууэ зегъэубгъун икIи цIыху нэ-
хъыбэ къешэлIэн хуейщ. ЩIэ ныгъэм и 
мызакъуэу, ди щIыналъэм и жылагъуэ-
экономикэ щытыкIэм зы къе зы гъэ-
Iэтыну щхьэусыгъуэхэм ари зэращы-
щыр зыщыдгъэгъупщэ хъу ну  къым», - 
жиIащ центрым и уна фэ щIым.

Лэжьыгъэм и кIэм псоми зэакъылэ-
гъуу къыхагъэщащ КъБР-м Егъэджэны-
гъэмрэ щIэныгъэмкIэ и министерствэм 
и нэIэр «Антарес» егъэджэныгъэ цен-
трым тет зэпыту лэжьэн, щIэныгъэ 
IуэхущIапIэхэм ящIыгъуу техникэ Iэ-
малхэр ирагъэфIэкIуэн, IэщIагъэлIхэм 
я лэжьыгъэмрэ улахуэмрэ убзыхун, 
щIыналъэхэм щыIэ сабийхэм ядэ лэ-
жьэн зэрыхуейр.

КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

  Iэмалхэр ирагъэфIакIуэ

КЪЭРЭШЕЙ-ШЭРДЖЭС. «Егъэ-
джэныгъэ» лъэпкъ проектым хыхьэу 
ХъыбарегъащIэ технологиехэм епха 
программэр зэрагъэзащIэм ипкъ ит-
кIэ, 2022 гъэм КъШР-м и школ 18-р 
бжыгъэр зи лъабжьэ иджырей техно-
логиехэмкIэ къызэрагъэпэщащ. Абы-
хэм ящыщу школ 17-р къуажэхэм дэтщ. 

2019 гъэм къыщыщIэдзауэ 2022 гъэ 
пщIондэ республикэм и еджапIи 153-рэ 
къызэрагъэпэщащ апхуэдэ хуэIухуэ щI э к Iэ. 

2024 гъэ пщIондэ иджыри 33-м лъэ-
Iэсынущ проектыр. 

«Ноутбукхэр, Интернетыр, зэпыщIэ-
ныгъэ Iэмалхэр, камерэхэр школхэм 
щыIэныр иджырей зэманым къытхуи-
гъэув къалэнщ. Абыхэм сабийхэм ед-
гъэгъуэт щIэныгъэр куэдкIэ нэхъ щыз, 
куу ящIынущ», - жиIащ Къэрэшей-Шэр-
джэс Республикэм и Iэтащхьэ Темрезов 
Рашид. 

Диктантым
хуэхьэзырщ

АДЫГЕЙ. «Этнографие диктант ин - 
2022» дунейпсо Iуэхур щэкIуэгъуэм и 
3-м Адыгей къэрал университетым 
щекIуэкIынущ. Абы щызэхуэсынухэм 
нэмыщI, диктантыр онлайну ятх хъу-
нущ жэрдэм зиIэ псоми.

 
МЫ Iуэхур гъэ къэс ЦIыхубэ зэкъуэ-

тыныгъэм и махуэм ирихьэлIэу ира-
гъэкIуэкI. Абы и къалэн нэхъыщхьэр ди 
къэралым ис лъэпкъхэм я тхыдэр, щэн-
хабзэр, хабзэхэр цIыхубэм егъэ щIэ-
нырщ. Абы лъэпкъ зэкъуэтыныгъэри 
къри кIуэнущ. Къапщтэмэ, диктантыр 
ятх хабзэщ Урысейм ис цIыху мелуан 
бжыгъэхэм, лъэпкъкIэ, динкIэ, ныбжькIэ 
зэхуэмыдэу. Абы хэтщ хамэ къэ ралхэм 
ящыщу УФ-м щыпсэухэмрэ щыла жьэ-
хэмри.

Зи ныбжьыр илъэс 16-м нэсхэм я деж-
кIэ диктантым хэт упщIэхэр 20 мэхъу. Нэ-
хъыжьхэм упщIэ 30-м жэуап ират, абы-
хэм ящыщу 20-р псоми я зэхуэдэщ, 10-р 
Урысейм и хэгъэгу зэмылIэужьы гъуэхэм 
я псэукIэм епхащ.

Жэуап иритащ

АБХЪАЗ. АР-м хамэ къэрал Iуэхухэм-
кIэ и министр Ардзинбэ Инал  «Sputnik 
Абхазия» медиа-агентствэм и гуп сы-
сэмкIэ дэгуэшащ Зеленскэм Абхъа-
зыр къызэрыхигъэщам теухуауэ.

«ЗЕЛЕНСКИЙ Владимир украинэ 
властхэм къызэрагъэпэща "Крымская 
платформа" жыхуиIэ зэхыхьэм Урысейм 
и Кърымым къы зэ рытегуплIэм теухуауэ 
къыщы щып салъэм апхуэдэуи Аб хъа-
зым ещIэн хуейуэ къыхигъэщащ. Укра-
инэм и Президентым иджыри зэ 
 игъэ   лъэгъуащ тхыдэм фIыуэ зэрыхи-
мыщIыкIыр, псалъэмакъ къигъэхъеину 
зэрыщIэкъур», - жиIащ Ардзинбэ.

МИНИСТРЫМ псоми ягу къигъэкIы -
жащ Абхъазым и цIыхухэм IэщэкIэ я 
къэрал щхьэхуитыныгъэр къызэра-
зэуар. «Абхъазым и политикэ статусыр 
 яхъуэжыну хуейуэ Iуэху мыщхьэпэм ды-
хэзышэну иужь итхэм зэи къайхъулIэну-
къым. Дэ ди къэралым и зыужьыны-
гъэмрэ и къэралыгъуэр нэхъри гъэ-
быдэнымрэ псом япэ идгъэщу допсэу, 
хамэ щIыпIэхэм щагъэхъыбархэм емы-
лъы тауэ», - жиIащ къулыкъущIэм.  

НЭЩIЭПЫДЖЭ Замирэ. 

ТекIуэныгъэр
я  Iэрылъхьэщ

adyghe@mail.ru                         adyghepsale.ru                     арkbr.ru                     smikbr.ru                          Адыгэ Псалъэ                     Адыгэ Псалъэ

Iуэтэж

Джэфар си анэм и дэлъхущ. 
ЖыпIэнуракъэ, Джэфаррэ 
абы и къуэшхэмрэщ дэ зэш-
хэр дызыгъэсар. 

ДЖЭФАР икъукIэ цIыху пэжт, 
захуагъэм тетт, абы зэрыте- 
 кIыни щыIэтэкъым. ПцIыр сыт-
кIэ щхьэпэ - ар цIыху ткIийуэ 
щытащ. Ихъуреягъым зэра-
хуэткIиям  нэхърэ  тIукIэ и 
щхьэм хуэткIиижт, сыт и лъэ-
ныкъуэкIи нэгъэсауэ зэрып-
сэуным хущIэкъурт, икIи 
къехъу лIауэ къызолъытэ. Езы-
ми пцIы иупсынутэкъым, уэри 
къыпхуидэнутэкъым. Ауэ зы-
гуэркIэ сэбэп къыпхуэхъуфы- 
ну къищIамэ, Iэмал иIэу уи-
гъэщIэхъунутэкъым. Уеблэмэ, 
и жыпым сом къримынэу 
цIыхухэм яритурэ, езым зыщи-
гъэмэжэлIар мащIэкъым. 
 Джэфар мылъкушхуи Iуэхуш-
хуи зэригъэкIуэкIащ. Сэри са-
хэту, ар зыдэмыIэпыкъуа и хъу-
реягъым зыгуэр къэнауэ си 
фIэщ хъуркъым. 

Абы цIыхум и уасэр къызэри-
лъытэр и лIыгъэрт, ар и лъэп-
къым зэрыхущытырт, абы 
 хуищIэрт. Адыгэ Iуэхур къи-
зымыдзэхэр гъуси псэлъэгъуи 
ищIынутэкъым. Езым и псэр 
лъэпкъым папщIэ итыну хьэ-
зыру псэурт. ДыцIыкIуху ди-
гъасэурэ гугъу дригъэхьащ, 
 нэхъыфI дищIыну хущIэкъуу. 
Дауи, дэ иужькIэ абы куэдрэ 
дыщыгуфIыкIыжащ. Псэуху 
зы ри зытригъэкIуакъым - хаб-
зэкIи, бзыпхъэкIи, щIэны-
гъэкIи, къарукIи зэи къикIуэта-
къым. А и хьэлхэм я зэран 
 Джэфар къыщекI мызэ-мытIэу 
къыхуихуащ, ауэ ар къыхиха 
 гъуэгум зэрытекIын щыIэтэ-
къым. Абы и IэдакъэщIэкIхэм 
еджа дэтхэнэми гу лъитауэ 
къыщIэкIынщ езым гъащIэм 
хуиIа еплъыкIэр абыхэм IупщIу 
къазэрыхэщым. 

ИтIанэ, Джэфар щIэны-
гъэшхуэ бгъэдэлът. Адыгэ 
лъэп къым, тхыдэм теухуауэ 
сщIэм и нэхъыбэр къыс хуэ-
зыIуэтар аращ. ГъэщIэгъуэн 
вжесIэнщ. Сэ IэщIагъэ схуэ-
хъуа адыгэбзэм зэи сыхуе-  
джакъым  (франджыбзэрат  
зджар), ауэ телевиденэм се-
хъуапсэрти, режиссёрым и 
дэIэпыкъуэгъуу лэжьэн щIэз-
дзат. Журналисту сылэжьэну 
сыхуейти, зыгуэрхэр стхырт, 
ауэ стхыхэри мыхъущэу жаIэу-
рэ къекIуэкIырт - къалэдэсым 
адыгэбзэ къабзэ дэнэ къис-
хынт? Арати, си тхыгъэхэм 
 Джэфар хэзгъэплъэн щIэз-
дзащ. Абы и IуэхукIи къыз-
дэIэпыкъуащ. Егъэлеяуэ къы-
зэлIалIэрт, си тхыгъэхэр щэи-
плIэи кърызигъэтхыкIыжырт. 
ИтIанэ, Iуэху ныкъуэщIэ къэб-

Си насып кърихьэкIри, Джэфар нэхъ гъунэ-
гъуу къэсцIыхуат. Хьэлэлт, цIыхугъэшхуэ 
зыхэлът, цIыкIуми инми хуэфащэ гулъытэ 
 яхуищIыфу дунейм тетащ. Псом хуэмыдэу, 
Iыхьэлейуэ абы фIэфIт цIыкIухэр игъэгуфIэ-      
ну. Уафэм нос жыпIэну, иIэтырт. Сабий ири-
хьэлIамэ, зыгуэркIэ хуэмыупсауэ е имыгъэгу-
фIауэ блэкIынкIэ Iэмал иIэтэкъым. Ар абы и       
псэ къабзагъым, цIыхугъэ лъагэм я щыхьэту 
къысщохъу. 

НЫБЖЬЭГЪУГЪЭ и лъэныкъуэкIи зыщыбгъэ-
гъупщэнкIэ Iэмал зимыIэ хьэл, дуней тетыкIэ иIэт. 
Сэ нэхърэ нэхъыжьми, ди акъыл, Iуэху еплъыкIэ 
зэтехуэу зэманыфIкIэ дыкъызэдэгъуэгурыкIуащ. 
Апхуэдэу, абы и ныбжьэгъуфIу щытахэм ящыщщ 
тхакIуэхэу Гъэунэ Борис, Сонэ Абдулчэрим, Къэ-
жэр Хьэмид сымэ. Псом хуэмыдэу Джэфар 
иужьрей зэманым нэхъ игъэныбжьэгъуу, зэп сэ-
лъылIэу щытар сурэтыщI Iэзэ Бгъэжьнокъуэ 
 Заурбэчщ. ГъэщIэгъуэнракъэ, зым и гупсысэ 
 къиIуэтэну къыщригъажьэкIэ, адрейм Iэпихырти, 
нигъэсырт, апхуэдизкIэ абыхэм зыр адрейм зэ-
хащIыкIырти. Ныбжьэгъугъэ зэдэпIыгъыну зэры-
мытыншыр дощIэ, Джэфар и ныбжьэгъухэр зы-
пищI щымыIэу игъэлъапIэрт. КъищынэмыщIауэ, и 
ныбжьэгъухэм я бынхэм я гъащIэми набдзэгуб-
дзаплъэу кIэлъыплъырт, ахэр гъащIэм хэзэгъэн 
папщIэ хузэфIэкIымкIэ сэбэп яхуэхъуну хьэзырт 
икIи защIигъакъуэрт.

Литературэм, театр гъуазджэм, журналистикэм 
хуищIа хэлъхьэныгъэхэм ятеухуауэ абы лэжьыгъэ 
щхьэхуэ хуэфащэщ. Сигу къоуэ абы и Iэдакъэ-
щIэкI хэм гулъытэ зэрыхуамыщIыр, зэрызэпкъра-
мыхыр. Къамбийр псалъэм апхуэдизкIэ куууэ 
 телажьэу щытащи, абы и псалъэуха ухуэкIэм, 
гупсысэ гъэщIэгъуэнхэм диссертацэ лэжьыгъэ 
 тебухуэ хъуну къызолъытэ. 

Сыт хуэдэ Iуэху  зримыпщытми, егупсысауэ, 
 нэгъэсауэ ищIэрт абы. Тхыдэм куууэ щыгъуазэт, 
литературэм, хьэршым, гъуазджэм хищIыкIырт. 
Езыр акъыл жанти, и гупсысэр, Iуэху еплъыкIэр 
куэдым яфIэгъэщIэгъуэнт, уасэншэт абы убгъэ-
дэсыну. Абы и хьэл псоми ящхьэу сэ згъэувыр ар 
псэуху и лъэпкъым зэрыхуэлэжьарщ. Мыри ды-
щIыз гъужынут - Джэфар теухуауэ тхыгъэ куэд 
зэрыщымыIэр езым и лажьэу къэплъытэ хъунущ. 
Абы теухуауэ зыгуэр стхыну мурад сщIыху - сIэ-
пиудыжырт, гулъытэ лей фIэфIтэкъым.

Къамбийм и цIыхугъэ лъагэм и къежьапIэу сэ 
къэслъытэмкIэ газетеджэхэм садэгуэшэну сы-
хуейт. СыцIыкIуу Джэфархэ я унагъуэр ди гъунэ-
гъуу къэIэпхъуат. Абыхэ тут мэракIуей яIэт. Джэ-
фар и анэм тут мэракIуэм щыщ къищыпырт, 
 къабзэу итхьэщIырти, кIэпхынкIэ къытхудихыурэ 
сабийхэм къытхуигуэшырт. Ар нобэми IэфIу си гум 
къинащ. Я куэбжэр дапщэщи зэIухат, сабийри 
 балигъри фIыуэ ялъагъурти, цIыху кIуапIэт. 
Апхуэдэ унагъуэ къыщыхъуа щIалэр дауэ псэ 
хьэлэл мыхъунрэт?!

Джэфар хэлъа хьэл гъэщIэгъуэнхэм ящыщщ 
абы и ерыщагъыр. Абы зыгуэр иукъуэдиямэ, езым 
зэрыхуейм хуэдэу умыщIу идэнутэкъым. Куэд и 
 уасэт абы и гъусэу гуп уахыхьэныр. Абы и зыIы-
гъыкIэм, щытыкIэм укIэлъыплъын къудейр Iэджэ 
и уасэт.

Джэфар щхьэхуиту лэжьащ. Абы «Адыгэ Хэку» 
фIэщыгъэм щIэт литературэ-художественнэ 
 жур  нал къыдигъэкIырт. Ар хэкум имызакъуэу, ха-
мэ къэралхэми цIэрыIуэ щыхъуат, зэIэпахыу 
еджэрт, щIэупщIэ зиIэ къыдэкIыгъуэт. Ди жагъуэ 
зэрыхъунщи, иужькIэ а Iуэхур ужьыхыжауэ щы-
тащ, щхьэусыгъуэ зэмылIэужьыгъуэхэм къы-
хэкIыу. КъищынэмыщIауэ, Джэфар и ныбжьэ гъу-
хэм тхылъ цIыкIухэр пщIэншэу къахудигъэ кIырт. 
Тхылъхэм сурэтыр зэрырагъэувэ Iэ малхэмрэ абы 
и щэхухэмрэ хуеджэжауэ ищIэрти, абы и лъэны-
къуэкIи къыдигъэкIхэр зыхуей хуи гъазэрт. Абы ли-
тературэм мылъку къыхихыну зэи пылъакъым, 
хьэлэлу лъэпкъым хуэлэжьащ армыхъумэ.

Джэфар лъэпкъ литературэм, щэнхабзэм хуи-
щIам къищынэмыщIауэ, сэбэп зыхуэхъуахэри 
 мащIэкъым. Абы куэдым я щхьэ кърахьэлIэрт, и 
чэнджэщ, и Iуэху еплъыкIэ къащIэну хуейуэ, дэ-
Iэпыкъуэгъу къалъыхъуэу. Лъэданэ ина сыт хуэдэ 
Iуэхуми хэкIыпIэм я нэхъыфIыр къыхуигъуэтырт. 
Абы и деж дапщэщи гупышхуэ щIэсу урихьэ -       
лIэрт,  шыгъупIастэ Iэнэ къахуищтарэ, уэршэру 
зэхэсу. 

Си псалъэхэм я кIэухыу жысIэну сыхуейщ Джэ-
фар адыгэлIу зэрыщытар. ИгукIи, и псэкIи, и псэу-
кIэкIи, и IуэхущIафэкIи. Алыхьым жэнэтыр унапIэ 
хуищI.

АБАЗЭ  Албэч,
филологие щIэныгъэхэмкIэ кандидат.

ЖЭЩЫР хэкIуэтащ. Мэз щIагъыр ещхьщ 
уэздыгъэр щыункIыфIа пэшым. Ауэ кIыфIым 
есэжащ нэхэр. Чыцэ кIы фIым пхрыплъ нэхэр 
топлъызэ жыг зэ хуакум дэзэрыхьауэ шэдымкIэ 
кIуэцIрыкI лъэс лъагъуэм. Дауи, а лъагъуэм 
зыгуэр е зыгуэрхэр кърикIуэн хуейщ.

Шэдылъэ мэзыжьыр щIощымыкI мыужьы-
хыжу Тэрч къигъэIу хъущIэ макъым. Зэзэмызэ 
къыпщохъу иныжьитI зэдэуэршэру. Мэзыжьыр 
Тэрчыпсым дохъущIэ. Абы лъэ макъ гуэрхэр 
 игъэпщкIу хуэдэщ. 

… НитIыр хъуэпскIащ: жыжьэу макъ гуэрхэр 
къэIуат. Хэт ищIэнт ахэр зищIысыр? Шэ дыщ-
хьэр удзылъэщ, щхъуантIагъэр тоуфэфыхьри 
щхьэщылъщ. Абы бзу гуэр телъэтыкIа е мыб-
дежым куэду къыщыкI мейхэм мыр къапы-
лъэлъа? Хьэуэ, мэз Iэуэлъауэхэм ящыщтэ-
къым нитIыр зыдэхъуэпскIар.

Тэлай дэкIауэ, жьы мащIэм къигъэIэгъуащ 
сакъыпэурэ шэдылъэ мэзым къыкIуэцIрыкI-
хэм я лъэ макъыр, я уэршэр щэхур. 

Чыцэм хэтыр къызэфIэуващ, а чыцэм зы-
хэзыIэтыкIа кхъужьей жыгым худэIэбеящ, абы 
къелэлэх кIапсэ гуэрхэм епэщэщу. Ар яхуеп-
лъэкIащ и щIыбагъымкIэ пабжьэм къыщы  -
хъея шитIым. Ахэр къэпIейтеяуэ, зэфIэ-
лъауэрт…

Шэд лъагъуэм кърикIуэхэр кIыфIым къыхэ-
белджылыкIащ. Шыхэр Iэдэжу яIыгъыу мэ-
зым цIыхуищ къыкIуэцIрыкIырт. Шыхэм ящыщ 
зым бащлъыкъкIэ зэщIэхуэпауэ фIыцIагъэ 
гуэр къытещырт.

- Гъузер, ей, Гъузер! - кIэлъыджащ етIуанэу 
къа кIуэр япэ ит лIым. - Уи шыр ешамэ, хьэлъэр 
сы сейм къытелъхьэ.

- Абы нэхъ хьэлъэ имыхьыжмэ, шыуэ сы-
хуэмеиж. 

- Iэгъу, зиунагъуэрэ… Гъуэгуанэшхуэ къызэ-
пыт чащ. Абыи псэ пытщ.

- Хьэуэ, зиунагъуэрэ… Дыкъэблэгъэжащ.
Гупыр щым хъуащ. Абыхэм иджыпсту яхэт-

тэкъым Iуэхум техьэулеикI. Гъуэгум зэпрыууэ 
телъ жыг IэплIакIуэ иным деж зыщаIэжьащ, зэ-
дэIэпыкъуурэ, ар шэдым хадзэри, шыхэр бла-
шащ.

- Зрамыку, ей, Зрамыку, - яужь дыдэ итым и 
макъ къэIуащ. - А уэ пщIэм Iэуэлъауэ иIэжкъы-
ми.

- Ешагъэнщ.
- Ар зыхуэтхьми зытригъэгусэнкъым. Пащ-

тыхьым и бжаблэм ирагъэувэм хуэдэщ. 
Я зыхуэпэкIэкIи, я Iэщэ зехьэкIэкIи зекIуэлI 

нэсу яхуэбгъэфэщэнут абыхэм, ауэ икъукIэ 
зэрешар я псэлъэкIэ къудейми къигъэлъа-
гъуэрт. Гупыр шэдым хэкIыным къэнэжа щы Iэ-
тэкъым…

ЗекIуэлIхэм къапэтIысам зигъэхъеящ. Ар 
кхъужьейм къелэлэх кIапсэхэм яхудэIэбеящ. 
ФIэкIаи хэлъакъым. Жэщ даущыншэр Iэуэ-
лъауэ иным зэщIищтащ.

И къудамэ лъэщхэмкIэ адрей жыгхэм ефы-
щIауэу, зекIуэлIхэм я щIыбагъкIэ щызэтещэ-
хащ жыг абрагъуэ. Къэхъум егупсысыну зыри 
хунэсыртэкъым, абыхэм ябгъухэмкIи я гупэм-
кIи къыщыт жыгыжьхэр «уэхьейтэтейкIэ» щы-
зэ щIэхъеям, я лъабжьэм щызэпыщIыкIыурэ 
зэтеджалэу щыхуежьам… ЩэIуу, гызу ищIы-
кIырт жыгхэр. Шэдри хъеящ, толъкъун фIы цIэ-
хэр къыдрикIейуэ…

Гупыр дакъикъэ зыбжанэкIэ къыдэхутащ 
жыг зэтеджалэхэм я зэхуаку зэвым, гужьеяуэ 
зэрызехьэ шыхэр ерагъкIэ зэтраIыгъэу.

- Гъузер, ей, Гъузер, сыт мыр зищIысыр?
Лъэмыж хъыринэу щIэхъаерт лъэс лъагъуэр. 

Благъуэжьым хуэдэу, IукIэ къаджэу гупым 
 къажьэхэкIуатэрт псы фIыцIэр. Шыхэр, щыщу, 
кIэбдз лъакъуэхэмкIэ увырт.

Абы ирихьэлIэу, и щхьэмкIэ къыщызэщIэ-
нащ мафIэ нэху. Жыг гуэрым и щхьэкIэм 
 ма  фIэ щIэна хуэдэт… Жьынду джэ макъ къэ-
Iуащ.

ПсэзэпылъхьэпIэ куэдым пэщIэхуа мо лIы 
гъэунэхуахэм иджыри закъыхуэщIэжыртэ-
къым. 

- Гъузер! Мэкъутэжыпэри дунейр. Шыр со-
утIыпщ.

- Хьэцу, шыр быдэу Iыгъ. ЩIыр хъеяуэ къыс-
щохъу.

- МафIэр-щэ. Мэзым щIэнащ.
Здызэрызехьэм, зыми гу лъитэртэкъым мэз-

ри шэдри хуэм-хуэмурэ я пIэм зэризэгъэжым, 
жыгыщхьэм щызэщIэна мафIэри, мафIэс мы-
хъуауэ, зэпIэзэрыту зэрыблэм.

Абы хэту къэIуащ дыхьэшх макъышхуэ, фий 
макъ. ИтIанэ къызэхахащ хъуэн бзаджэ зы-
щIэлъ псалъэхэр:

- ЛIыхъужьхэ! Арат фи лIыгъэр здынэсыр! Фэ 
къэрабгъэхэра зауэлIкIэ зэджэжыр! Мынэ-
хъыфIу пIэрэт фи гуащэхэм я кIэ къуагъым 
фы къуэсыжамэ!

Адыгэр къэрабгъэу ябжыным нэхъ зы щы-
шынэ щыIэкъым. Зыгуэрым и хъуэн къимы-
хьын щхьэкIэ, абы и бгъэр джатэм пэщIигъэу-
вэнущ. ЗекIуэлIхэм псынщIэу зызэтраубыдэ-
жащ, яшхэри ягъэсабырыжащ.

Адыгэ литературэм хэлъхьэ ныгъэ 
купщIафIэ хуэзыщIа Къамбий 
 Джэфар и IэдакъэщIэкIхэр мы-
хъумэ, езым и дуней тетыкIар зы-
хуэдар тхылъеджэ куэдым ящIэр -
къым, сэри сахэту. И ныб жьэ гъу-
хэмрэ ар зыцIыхуу щытахэмрэ абы 
и щхьэусыгъуэу  жы    хуаIэр  Джэ- 
фар утыкуакIуэу  зэ   ры  щымытарщ. 
Абы лъэпкъым, ли те ра турэм                   
дежкIэ ищIэр фIэ ма щIэу, езым                     
и цIэ фIыкIэ къы щI раIуэн  къи  мы- 
лэжьауэ къыщы хъуу  псэуащ. 

«Уэсят», «Дохутыр», «Дыщэ 
уэшх», «Нащхъуэ», нэгъуэщI и Iэ да-
къэ щIэкI хэмкIи си гум къинэжа 
Джэфар  къыщалъхуа махуэм ири-
хьэлIэу захуэдгъэзащ ар зыцIыхуу 
щытахэмрэ игъэныбжьэгъуахэмрэ 
ящыщ зыбжанэм. Япэ сищу жысIэ-
ну сы хуейщ мы Iуэхум яужь сызэри-
хьам сызэ ры щыгуфIыкIыжар. Сэ 
щыгъуа зэ сы хъуащ дунейм те-
лъыджэу тета цIыху гъэщIэгъуэным 
и гъащIэм и къекIуэ кIы кIам. Джэ-
фар щытеп сэ лъыхькIэ, цIыху нэсщ, 
адыгэлIщ, тха кIуэ телъыджэщ, нэ-
хъыжьыфIщ зи гугъу ящIыр. 

Къамбий Джэфар 1942 гъэм жэп-
уэгъуэм и 27-м Къармэхьэблэ 
адыгэ  къуажэжьым къыщалъхуащ. 
Курыт школыр къиухри, ар Къэ-
бэрдей- Балъкъэр къэрал универ-
ситетым и тхы дэ-филологие фа-
куль тетым уры сыб зэмрэ литерату-
рэм кIэ и къудамэм щIэтIысхьащ. 
Дзэм ираджэу къигъэ зэжа иужь 

Джэфар и адэ къуэш Къам-
бий Назми ди хадапхэм 
 исащ. Назми и бынхэмрэ 
сэрэ дыкъыздэхъуащ. Джэ-
фар къы щысцIыхуари абы-
хэм я дежщ.

ЕДЖАПIЭ сыщIэтIысхьа 
нэужь, Iуэху куэдкIэ сечэнджэ-
щащ абы икIи сэбэп къысхуэ-
хъуащ. Къамбийм ныбжьэгъу 
къыщыхихкIэ хуабжьу хэп-
лъыхьырт, япэ къэсыр гъу-
нэгъу зыхуищIынутэкъым. 
Жы пIэнурамэ, сыткIи къы-
зыхуэтыншэу къащыхъу, 
пщIэрэ щхьэрэ зиIэ куэдым 
абы гъунэгъу зыхуащIыну 

Лъэпкъым  и  цIыху  щыпкъэ

еджэным пищащ.
Къамбийм пасэу тхэн щIидзащ. 

Абы фIыуэ къехъулIэрт литера-
турэм и жанр зэмылIэужьы гъуэхэр. 
«ЛIэужьыр бжьиблкIэ мауэ» по-
вестым щыщ Iыхьэ «Ленин гъуэгу» 
газетым къы техуа иужь, Къамбий 
Джэфар зэуэ цIэ рыIуэ хъуащ. Газе-
теджэхэм я лъэ Iук Iэ а тхыгъэр 
иужькIэ зэры щыту къытрадзауэ 
щытащ. Абы къы дэкIуэу Джэфар и 
зэфIэкIыр журналистикэми къы-

щи гъэлъэ гъуащ. Псом хуэ мы дэу ар 
хэзагъэрт очерк тхыным. Ар 
 хуаб жьу и гуапэу икIи шэрыуэу 
цIыху гуащIафIэхэм ятетхыхьырт. 
Мис ап хуэдэ гуапагъэрэ хьэлэлы-
гъэкIэ гъэн щIа и тхэкIэр абы къы-
щигъэсэбэпащ повестхэм, новел-
лэхэм, Iуэтэжхэм, пье сэхэм, усэхэм.

Къамбий Джэфар и Iуэтэжхэр 
щы зэхуэхьэса «ГъащIэм и плъы фэ-
хэр» тхылъым, 1971 гъэм къыдэкIам, 
гулъытэшхуэ хуащIауэ щытащ. Абы 
 белджылы къыщыхъуащ куэдым 
хэ зыщIыкI, зэгъэпщэныгъэ хьэлэ-
мэт хэм хуэIэзэ тхакIуэ ди литера-
турэм къызэрыхыхьар. Апхуэдэу 
удехьэх 2001 гъэм дунейм къытехьа 
хъыбар гъэщIэгъуэнхэр щызэхуэ-
хьэ са «Дыщэ уэшх» тхылъым. Абы 
хыхьа  тхыгъэхэр Къамбийм итхащ 
и щIа лэгъуэу. «Мусэ и Iу бахъэ» 
хъыбарыр абы и къалэмыпэм къы-
щыщIэкIам,  и ныбжьыр илъэс 11-м 
иту арат.

Журналист Iэзэ Къамбийр илъэс 
куэдкIэ щылэжьащ «Ленин гъуэгу» 
газетым. Ар и творчествэм къыщы-
хуэщхьэпэжащ:  абы и Iуэтэж, по-
весть купщIафIэхэр газетым щIэх-
щIэхыурэ къытрадзэу щытащ. 

Iуэтэжхэр зэщхькъым я зэ хэ лъы-
кIэкIи зытеухуакIи, ауэ дэтхэнэми 
удихьэхыу, уигъэпIейтейуэ укъо-
джэ, хэтхэр гукъинэж мэхъу. Джэ-
фар и лIы хъужьхэр куэду нэжэгу-
жэщ,  щIэ нэ жэгужэри гъащIэм и 
 гущэ хъыринэм исхэу аракъым, 

уеб лэмэ ахэр псэзэ пылъхьэпIэ щи-
хуэ куэдрэ къохъу, ажалыр къа-
дэджэгууи ди  нэгу щIегъэкI. 
АрщхьэкIэ, я щхьэр ирахьэхыр-
къым, я гур яфIэ кIуэдыркъым. 

Джэфар хуабжьу къехъулIэрт 
 усэ хэри. Ахэр ди газетым щIэх-щIэ-
хыурэ къытехуэу щытащ. А псоми 
 къа  дэкIуэу, Къамбийм пьесэхэри 
 итхырт икIи нэгъуэщI лъэпкъхэм я 
классикэм увыпIэшхуэ щызыубы-
да драматургхэм я Iэдакъэ щIэкI-
хэри зэридзэкIырт. Абыхэм къыт-
ра щIыкIа спектаклхэр Щоджэн-
цIыкIу Алий и цIэр зезыхьэ Къэбэр-
дей къэрал  драмэ театрым 
ща гъэувауэ щытащ.

Куэд мэхъу Къамбийм зызрипщы-
тахэр, къехъулIахэр. И гъащIэм щы-
щу иужь илъэс 20-р абы нэхъыбэу 
зыт риухуар адыгэ тхакIуэхэм, жур-
налистхэм  я тхылъхэр къыдигъэ-
кIынырт.  Абы и фIыгъэкIэ гъуэгу 
 ягъуэтащ  тхэным зезыта ныбжьы-
щIэ куэдым.

Къамбий Джэфар адыгэ тхакIуэ-
хэм, гъуазджэм, щэнхабзэм и лэ-
жьа кIуэхэм я щIыбагъ быдэу щы-
тащ. Зы лъэ Iэ сыфым хузэфIэкIыр 
хуи щIащ,  и зэ фIэкIи, мылъкуи, 
акъы  ли щы мысхьу псоми ятригуэ-
шащ. Езыр-щэ? Сыт абы къыпэкIуэу 
а цIыху псэ хьэлэлым иIар? «Зыри» 
жызыIэни щыIэу къы щIэкIынщ, 
ауэ Джэфар къару къы хэ зылъхьэр 
а цIыхухэм яхуищIэфырт. Апхуэдэр 
зырызщ!

«Лъэпкъым хуэпсэуащ» жыIэ-
гъуэр псалъэшхуэщ, егъэлеяуэ 
къы зыщыхъуни щыIэу къы щIэ-
кIынщ, ауэ Джэфар и гъащIэ гъуэ-
гуа нэм хуэфащэщ а псалъэхэр.

 ЩОМАХУЭ  Залинэ.

Гулъытэ лей
фIэфIтэкъым

ЗекIуэлIыр  зэщ
зэрыхутыкъуэр

- Щхьэ зывущэхуа? Фи гур икIаи. ФылI 
хьэмэрэ фыхэт? - щигъэты жых хэр къым ахэр 
джэгупIэ къэзыщIам. Гупым я нэхъыжьым 
зыхуэIыгъакъым:

- Уэ езыр ухэт - бажэр зи хьэлу дыгъужь джэ-
ды гур зи фащэр? Уэ езыр улIмэ, лIы зэрищIэу 
пщIэнт. Дэнэ щыIэ уи щIакIуэ къэбубгъуар! И 
кIапэ дынытемыхьэфми, плъагъунт.

- Сэ сыхэтми, сыкъэфцIыхунущ, ныжэбэ 
псэу уэ фыкъанэмэ. Ауэ щIыхьыншэу фылIэну 
фыхуэмейуэ - апхуэдэу фылIэмэ, фи хьэдэхэр 
къуан щIэми зэрапэсынукъым, анэмэт 
къызэфт.

- Гъуэгу махуэ уижьэ. Щым фIэкIа зэдэдмы-
щIэр уэ дауэ къапщIэт? А къэпщIами уи Iуэхуу 
сыт хэлъыр?

- Си Iуэхуу хэлъымкIэ езым феупщI. Ауэ си 
псэр пыту жагъуэлIым ар Iэрыхьэнкъым.

- Ей, щIалэ махуэ, ди гъуэгум текI. Сэри тхьэ-
рыIуэ сиIэщ си псэр стыну е ныбжьэгъум ар 
Iэрызгъэхьэну.

- КIуэдыпIэм итыр фэращ. Сэ кIэн сыджэгур-
къым. Анэмэт къызэфт, армырамэ, мы уафэм 
фIэкIа щыхьэт фиIэнукъым. 

- ТIых, - жиIэри, гупым я нэхъыжьыр я Iэщэм 
епхъуат, ауэ асыхьэтым шэр къызытехуа и Iэ 
ижьыр пиубыдыкIри, ар етIысэхащ.

- Зинэшэ ефа гуэрщ, щIэлъаIуэр ефт, - и        
гъуситIым яжриIэри, фочыр къищтащ. Абы гу 
 лъитакIэт жыгыщхьэм къыщыблэр зэрыуэз-
дыгъэм.

Фочищри зэдэуащ. Уэздыгъэр къракъутэ-
хащ.

- Фыкъауэ иджыри! - къэгуоури, къапэувам 
лъэ ныкъуэкIэ зыщIидзащ. ФочитIри зэдэуащ, 
ещанэр макъыншэт. 

- Сэ сымис! Хэт нэхъ шэрыуэ! - аргуэру ящIо-
накIэ. Шэр яригъэухащ.

- Фэ вгъэунэхухэр Индыл Iуфэ щопсэу, 
вгъэунэхъуфхэр Тэн ныджэ тесщ. Фочауэ 
нэпцIкIэ фигу жьы дихуамэ, фи цIыхухъу пса-
лъэм сыпоплъэ…

- Мыхъуми, зыкъэдгъэцIыху… КъыджеIэ ухэт-
ми.

ЗекIуэ къикIыжхэм хьэкъыу япхыкIат а 
 къапэтIысам и мурад зэрызригъэхъулIэнур, 
жыг зэтегъауэ къахуищIу зыдиубыда бэнзэвыр 
бэн дыдэ къахуищIыпэнкIэ зэрыхъунур. Зы-
хуейр  хуэщIауэ, езыри зэгъэцIыхуауэ,  и  
лъэужь иужькIэ теувэжамэ, нэхъыфIынут. ТIур 
Iуэхум тегушхуэнут, ауэ и псэр пытмэ, пщащэр 
ныбжьэгъум Iэригъэхьэну тхьэрыIуэ зыщIа нэ-
хъыжьым фIэлIыкIырт. 

Гупым я нэхъыжьым зыри жиIэртэкъым. Ад-
рей тIум псалъэмакъыр яукъуэдийрт:

- Уэ ди пIэм уитамэ, дауэт зэрыпщIынур?
- Сыхуейкъым фи пIэ ситыну… Фэ фхуэдэ-

къым зекIуэлI жыхуаIэр.
- НтIэ, зекIуэлI хутыкъуэркъэ?
- ЗекIуэлIыр зэщ зэрыхутыкъуэр - и псэр щы-

хэкIым дежщ. Напэр нэхъапэщ. Си атэлыкъым 
аращ сызыхуигъэсар!

-Уи атэлыкъым сыт и шыфэлIыфэ?
- Ар бгъащхъуэщ и фэкIэ, къаплъэнщ и лIы-

гъэкIэ… Ауэ мыбдеж хъыбар IуэтапIэкъым. Си 
псалъэр зыгурымыIуэр, си фочым жиIэм ез-
гъэдэIуэнщ. Анэмэтыр къызэфт.

Нэхъыжьым и щхьэр ищIащ.
- ТIых…
Къаз хужьышхуэ фIэкIа умыщIэну, кIыфIым 

къыхэкIуэтащ шы пщIэгъуалэ ин.
Ар уанэгу пцIанэт.
- Шыр зейр дэнэ ущыIэ?
- Шыр зейм ныкIэлъыкIуэжащ…
Абдежщ зекIуэлIхэм къыщалъэгъуар фоч 

гъэпкIар Iэтауэ иIыгъыу, шы къарапцIэ лъагэм 
тесу пабжьэм къыхэкIуэта шууейр.

Дарий бостей хужь зыщыгъ «анэмэтыр», 
щIакIуэм къыкIуэцIатIэтыкIар, лIитIыр дэIэпы-
къуурэ, жыг зэтеджэлахэм ящхьэдэхри, пщIэ-
гъуалэм шэсащ. Шым зигъазэри, къызди-
кIамкIэ иунэтIыжащ. ШхуэIум езауэ шы ахъыр-
зэманитIыр зэрыгъуэтыжауэ я пIэм щилъэтыкI 
дыдэм, къарапцIэр кIэбдзкIэ тхъуэуэ къы-        
жьэдикъуэри, абы тесым и макъ зэ къигъэIу-
жащ.

- Уей-уей, гуп махуэ хъун, фыфейкъым 
 ффIэ с  хьыр, сысейщ къэсхьыжыр… ИтIани, си 
лей къыфтехьауэ къэфлъытамэ, Бэч и къуэ 
 Къетыкъуэр сэращ…

Зи щIыб къэзыгъэзэжа шууейм фочыр кIэ-
лъызыIэта гупым я нэхъыжьыр а псалъэхэм 
 къадыхэскIащ…

МыдэкIэ, абы и гъуситIыр щымщ, кIыфIым 
хэбзэхэж шу зэмыфэгъухэм якIэлъыплъу. 
 Ныбжь хужьрэ ныбжь фIыцIэу зэрыхь шууи-
тIыр кIуэдыжа нэужь, зым къыжьэдэлъэтащ: 
«Зэхуэ фащэщ, тхьэ сыгъэIэ».

Жэщ мамырыжар асыхьэтым фочауэ ма-
къым къыдыхэщтащ. Гужьеяуэ къызэплъэкIащ 
лIитIыр. Абыхэм я ещанэр, гупым я нэхъыжьыр, 
хуэмурэ зэфIэщIэрт.

- ЗекIуэлIыр зэщ зэрыхутыкъуэр, - Iущащэрт 
ар. - Сэрат зыгъэIущар абыкIэ… си къа-            
ныр…

Си дежкIэ
сыткIи щапхъэт

гъанэу идэнутэкъыми, сы-
къикIуэтыжыну сыхуейми, 
Iэмал къызиттэкъым, си-
гъэлажьэрт.

Адыгэбзэр зэз-
гъэщIэнымкIи Джэфар и 
анэ Жанпагуэ (си 
анэшхуэр) хуабжьу сэбэп 
 къыс хуэхъуащ. Нанэ сыма-
джэу ди деж къашауэ 
щыIэт. Узымрэ жьыгъэмрэ 
къыхагъэзыхь бзылъ хугъэр 
мащIэу набгъэ хъуа ти, 
еджэфыртэкъым. 

«КхъыIэ, «Ленин гъуэ-
гум» тет тхыгъэхэм, си 
 щIа лэхэм ятхахэм 
пщыхьэщ хьэкIэрэ къыс-
хуеджэ», - жиIэри зэгуэрым 
ар къызэлъэIуат. Арати, 
пщыхьэщхьэ къэс нанэ 
сыбгъэдэтIысхьэурэ си 
адыгэбзэ ныкъуэмкIэ га-
зетым, журналым сыкъы-
хуеджэрт. МащIэрэ згъэт-
хъа ар, псалъэхэр зэблэз-
гъэувыкIыу. Сытми, илъэс 
ныкъуэм къриубыдэу ады-
гэбзэр фIыуэ зэзгъэщIэ-
жат.

Куэдым ящIэ Джэфар 
япэ уней типографие зэ-
риIар, ауэ а лъэхъэнэм ап-
хуэдэ Iэмэпсымэ респуб-
ликэ цIыкIум къипшэныр 
лъэныкъуэ куэдкIэ Iуэху 
 гугъусыгъут. Ризограф ма-
шинэм хуэдэ зыщэ Москва 
къыщигъуэтщ (а лъэхъэ-
нэм ар лъапIэ дыдэт), еп-
салъэри, щIыхуэу ямыт 
 машинэр (абы и уасэр  
зэраритыжынур апхуэдиз-
кIэ фIэщ ящищIыфат, 
дзыхь зыхуригъэщIу еп-
сэлъати), къыIихри къэ-
кIуэжат. ЩIы хуэм и япэ 
Iыхьэр щип шы ныжам, 
«АдэкIэ къыду мытыжми 
хъунущ», къыж раIарэ пэт, 
езым идатэкъым,  и напэ 
хуте мыгъахуэу зы сом 
къытемынэу яритыжат.

Унэм типографие цIыкIу 
къыщызэIуихщ, езым и 
дзыхь зригъэз гуп зэхуи-
шэсри, «Адыгэ Хэку» 
 фIэ щыгъэм щIэт журнал 
1992 гъэм къыдигъэкIын 
 щIидзат. 

Джэфар куэдрэ гъусэ 
сищIырт, псом хуэмыдэу 
щежьэхэм деж. Хъыбар 
гъэ щIэгъуэн куэди диIэщ. 
Еуэри, ар ежьэн хуейуэ ди 
деж нэкIуащ. Ди унэр 

 кхъухьлъатэ телъэты-
кIыпIэм пэгъунэгъути, 
 ще жьэн хуей зэманыр             
къэсы ху дилъагъуну ны-
щIы хьащ. Ризографыр 
щIыхуэу къезытам гъэ-
фIэ жыпщIэ хуишэрт, 
адыгэ фащэрэ сэшхуэрэ 
хэлът и тыгъэхэм. И гъу-
сэу сежьэну сызэрыхъуап-
сэр щыжесIэм, абы фIэ-
кIа хэ мылъу сыкъыздищ-
тэри, дежьат. Аэропор-
тым и унафэщIыр ди 
благъэти, билетри зан-
щIэу къысхуагъуэтри, 
 тIыгъ хьэпшып хэми емып-
лъу кхъухьлъатэм дра-
гъэтIысхьэри де жьащ. 
Москва дынэсауэ, дэ тIур 
псом яужь дыкъра-
гъанэри, пэш гуэрым ды-
щIашащ. Арати, IэщэкIэ 
зэщIэузэда щIалэ Iэчлъэч 
зыкъомым я фочыр 
гъэпкIауэ къытпожьэ. 
«Фи къэлътмакъым 
илъым  девгъэплъ», - щы-
жаIэм, Джэ фар къыпыгу-
фIыкIщ, сэш хуэр кърип-
хъуэтри, Iэ тауэ утыкум 
 къиуват. Хъу макIуэ щIа-
лэхэр щтэри, Iэнкун хъуат, 
зы бэлыхь къызыкъуэтх 
ягугъэу. Сытми, Джэфар 
зэрыгушыIэр зэралъагъуу 
зызэтрауIэ фIэжри, адыгэ 
фащэр  яфI э гъэщIэгъуэну 
зэпаплъыхьри, дыкъа-
утIыпщыжат. 

Джэфар зыпхъу иIэу 
аращ. ФатIимэт егъэ-
джакIуэу мэлажьэ, Къуэ-
шыхэ я нысэщ, Къэхъун 
унагъуэу дэсщ,  бынищ 
иIэщ. Иджыблагъэ хъыбар 
гуапэ къытIэрыхьащ - Джэ-
фар и пхъурылъху нэхъыжь 
 Къуэшы Елдар ММА бэ-
нэкIэ лIэужьыгъуэмкIэ ду-
ней  псом  и чемпион                 
хъуащ. Хуабжьу дыщыгу-
фIыкIащ, адэкIи ефIэкIуэ-
ну ди гуапэщ. 

Джэфар насыпыфIэу 
къи лъытэу щытар лIыгъэ 
зиIэрщ, гъащIэм тегуш хуэ-
фырщ, фIы зыщIэу  дунейм 
гу щызыхуэфырщ. И пхъу-
рылъхухэри апхуэдэ дыдэу 
гъащIэм гу щызыхуэн цIыху 
насы пыфIэ хъуну сахуо-
хъуахъуэ!

КЪАРДЭН Аслъэн,
УФ-м и Журналистхэм я 

зэгухьэныгъэм хэт.

И щхьэм хуитыжу псэуащ
 хущIэкъурт, ауэ езым Iуигъэ-
кIуэтыжырт. Абы Iеймрэ 
фIымрэ тыншу хузэхэгъэ-
кIырт, зэ е тIэу цIыхум хуэзамэ, 
епсэлъылIамэ, ар зищIысыр 
къыгурыIуэрт. Джэфар дежкIэ 
гъащIэм иIэр плъыфитIт - 
хужьрэ фIыцIэрэ. Игу ири-
мыхьIамэ, къехьэкI-нехьэкI хэ-
мылъу къыбжиIэнут. 

Еуэри, Къамбийм и пьесэ-
хэм ящыщ зы театрым щыд-
гъэувыну сыщIэхъуэпсырти, 

зы хуэзгъазэри жесIащ. Ауэ 
абы парт лэжьакIуэхэм ятеу-
хуауэ хэтхэр Iэмал имыIэу хэт-
хын, щыдгъэув зэманым хуэ-
кIуэу спектакль къыхэтщIыкIын 
хуейти, ар щесIуэкIым, «Зы 
псалъэ хэбгъэкIынукъым» 
къызжиIэри пиупщIат. Дауи, 
дгъэуватэкъым, къытхуадэ-
нутэкъыми. 

ЗэпIэзэрытт Джэфар, и 
зэпIэзэрытагъым хуэдиз 
цIыхуфIагъи  хэлът. Ар ныб-

жьэгъугъэрэ цIыхугъэкIэ зэи 
къикIуэтакъым. 

Джэфар и щхьэ хуитыжу 
псэуащ - лэжьыгъэкIи, Iуэху-
щIафэкIи, гупсысэкIэкIи. Ар 
щIаукIынурами, и Iуэху 
еплъыкIэр жимыIэу къигъэнэ-
нутэкъым. Джэфар и гъа-
щIэри, и гуащIэри лъэпкъым 
тыхь хуищIащ жысIэмэ, 
сыщыуэнукъым. 

Япэ уней типографие ди рес-
публикэм щызиIар Джэфарщ. 

Абы ар щигъэлэжьа лъэ-
хъэнэм цIыхур и деж къы-
щIэмыкIыу щIэсащ. СомкIэ 
зыхуей хуэзэу псэурт, ауэ, ди 
жагъуэ зэрыхъунщи, абы 
 фейдэ къыпахын щхьэкIэ игъу-
са хэри мащIэкъым.

ЩIэх-щIэхыурэ сигу къокIыж 
ар икIи сыхуэныкъуэщ - Джэ-
фар ещхьу си щхьэ зэсхьэ- 
лIэн нэхъыжьыфI сиIэжкъым, 
абы хуэдэ цIыху куэд щыIэ-
къым. 

Езым и IэдакъэщIэкIхэр, 
куэдым зэращIэщи, гъэщIэ-
гъуэн дыдэщ, ауэ ар утыку 
зыфIэфIахэм, и зэфIэкIыр 
къэзыгъэсэбэпу и тхыгъэхэр 
пхызыгъэкIахэм ящыща-
къым. Ар къызэрымыкIуэу 
цIыху гу пцIанэт, уIэгъуафIэт. 
Дыхуэарэзыщ!

ШЫБЗЫХЪУЭ  Басир,
КъБР-м щэнхабзэмкIэ 

щIыхь зиIэ и лэжьакIуэ.

ТхакIуэ, журналист Къамбий Джэфар къызэралъхурэ илъэс 80 ирокъу



 


